
Sanz presidenteak Aralar Mendiko zenbait leku bisitatu ditu
Sanzberro kontseilariarekin batera, Mendukilo kobazuloa, Aralar Mendiko Baso Lursaila, Aralarko San Migel Santutegia eta Zamartzeko monasterioa bisitatu ditu

Osteguna, 2008ko uztailaren 31. Miguel Sanz Sesma Nafarroako Gobernuko presidenteak Aralar Mendiko zenbait leku bisitatu ditu, gaur goizean. Honako hauek, besteak beste: Mendukilo kobazuloa (Astitz, Larraun), Aralar Mendiko Baso Lursaila, Aralarko San Migel in Excelsis Santutegia eta Zamartzeko Andre Mariaren monasterio erromanikoa. Presidentearekin batera, Begoña Sanzberro Iturriria Landa Garapen eta Ingurumen Departamentuko kontseilaria egon da. 

Jakina denez, Aralar Mendia uhin formako mendigunea da, eta gailurrean, ingurune karstikoa du. Bertan, mendi-hobi, haran hil, kobazulo eta leize ugari daude. Gunerik garaiera Itzako Dorrea da (Irumugarrieta, 1.429 metro). Aralar Mendiko azaleraren erdia baino gehixeago Nafarroan dago, eta gainerakoa, berriz, Gipuzkoan. 

Nafarroako zatian, Aralarko Errege Mendia dago. Garai batean Estatuarena zen, baina gaur egun Foru Komunitatearena da. Erabilera eskubideak Aralarko Batasunari dagozkio, eta 2.166 hektareako azalera du. 

Bestalde, Aralar Mendian Nafarroako monumentu megalitikoen multzo handiena dago. Zehazki, 44 trikuharri daude bertan. Nafarroan, hain zuzen, trikuharriak dituzten 42 leku daude (horietako bat Aralar-Larraun da), eta horietan guztietan, 434 trikuharri daude. Aipaturiko trikuharriek eta 198 tumuluk Nafarroako ondare megalitikoa osatzen dute. Trikuharriak, oro har, lurrean bertikalean sartuta dauden harri edo lauza handiek osatzen dituzte, eta gainean, beste harri bat edo batzuk dituzte. Kristo aurreko 3300. urtetik Kristo aurreko 1300. urtera bitartekoak dira. 

Sanz presidenteak bisitatu duen lehenengo lekua Mendukilo kobazuloa izan da (Astitz, Larraun). Aralar Mendiko egitura karstikoaren adibide bikaina da, eta 2005az geroztik, inguru horretara turismoa erakartzeko gune eta kobazuloen gaineko turismoaren erreferentzia gisa sustatzen dute. Presidenteari honako hauek egin diote harrera: Eneko Aguirre instalazioetako kudeatzaileak, Emilio Azpirotz Satrustegui Astitzeko Kontzejuko presidenteak, José María Astitz Larraungo alkateak, eta José María Ayerdi Plazaola Partzuergo Turistikoko presidente eta Lekunberriko alkateak. 
Kobazuloaren inguruan, karsta geologiaren ikuspuntutik interpretatzeko gunea dago, “Cueva de Astitz S.L.” enpresa publikoak egin zuen gunea. Enpresako kideak honako hauek dira: Larraungo eta Lekunberriko Udalak, Astitzeko Kontzejua, eta Plazaola Partzuergo Turistikoa. Guztizko inbertsioa 1.660.000 eurokoa izan zen, eta Nafarroako Gobernuak 906.000 euroko ekarpena egin zuen. Kobazuloa nahi duen orok bisitatu dezake, eta nazioartean ere ospea hartzen ari da. Kobazuloa ikastetxeetako txango didaktikoak egiteko gune eta natura eta kultura turismoaren erreferentzia bilakatzeko aukera aztertzen ari dira.
Presidentea, ondoren, Nafarroako Baso Ondarearen parte den Aralar Mendira joan da. Mendiaren jabea Nafarroako Gobernua da. Hain zuzen ere, mendiaren jatorrizko jabeak Nafarroako errege-erreginenak izan ziren, baina Gaztelako Koroari saldu zioten. Ondoren, Estatuak erosi zuen, eta 1997an, mendiaren kudeaketa teknikoa eta administratiboa Nafarroari itzuli zion. 

Aralar Mendiko Baso Lursailean, Enrique Eraso Centelles Bioaniztasuna Zaintzeko Zerbitzuko zuzendariak ingurunea kudeatu eta mantentzeko moduari buruzko azalpenak eman dizkie presidenteari eta gainerako agintariei. José Ramón Garín Lakuntzako alkate eta Aralarko Batasuneko presidentea ere bertan egon da. 
Eguerdi aldera, Sanz presidentea Aralarko San Migel in Excelsis Santutegira joan da, eta bertan, honako hauek egin diote harrera: Miguel Larrambebere Zabala Santutegiko kapilauak, Jesús María Sotil González bigarren kapilauak, Joaquín María Huarte Lakuntza Uharte Arakileko alkateak, eta Uharte Arakileko Udalbatzako kide batzuek. 

Sanz presidentea, bisitari amaiera emateko, Zamartzeko Andre Mariaren monasterio erromanikora joan da (Uharte Arakil): Bertan, zaharberritze lanak egin dituzte, Nafarroako Gobernuaren laguntzarekin. Monasterioan, Mikel Garciandia Goñi espiritualitate guneko zuzendariak egin dio harrena. Eraikina 1.140 inguruan eraiki zuten, eta 1983an, berriz, Monumentu Historiko Artistiko izendatu zuten. 

